
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari

08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada aholini ijtimoiy himoyalash tizimini boshqarish amaliyotiga oid iqtisodiy fan doirasida shakllangan 
dastlabki ilmiy qarashlar tahlil qilinadi hamda ularning o‘ziga xos xususiyatlari aniqlanadi.

Kalit so‘zlar: ijtimoiy himoya, boshqaruv, tizim boshqaruvi, aholini ijtimoiy himoyalash tizimini boshqarish, keng qamrovli 
boshqaruv, maqsadli ijtimoiy himoya boshqaruvi.
Abstract. The article analyzes the early scientific views formed in economic science regarding the practice of managing 
the social protection system of the population and identifies their specific characteristics.

Keywords: social protection, management, system management, management of the social protection system of the 
population, comprehensive management, targeted social protection management.
Аннотация. В статье проводится анализ первых научных взглядов, сформировавшихся в экономической науке 
и направленных на практику управления системой социальной защиты населения, а также выявляются их 
характерные особенности.

Ключевые слова: социальная защита, управление, системное управление, управление системой социальной 
защиты населения, комплексное управление, целевое управление социальной защитой.

K I R I S H
Jahon xo‘jaligida bozor iqtisodiy munosabatlarining rivojlanishi mamlakatda aholining turli ijtimoiy 

guruhlari, jumladan, daromadi past bo‘lgan ehtiyojmand qatlamlarining davlat tomonidan kafolatlangan 
turmush farovonligi darajasida yashashini ta’minlashga qaratilgan ijtimoiy himoya tizimini shakllantirish va uni 
boshqarishning samarali usullarini ishlab chiqish zaruriyatini kuchaytirmoqda. Mazkur jarayon har qanday milliy 
iqtisodiyot miqyosida strategik ahamiyat kasb etuvchi hamda bir vaqtning o‘zida nazariy va amaliy jihatdan 
dolzarb muammolar qatoridan o‘rin oladi.

Shu bilan birga, bugungi kunda milliy iqtisodiyotning turli tarmoqlarida innovatsion va raqamli 
texnologiyalardan keng foydalanilishi mehnat bozorida o‘rta bo‘g‘in kadrlarga bo‘lgan talabning qisqarishiga 
olib kelmoqda. Natijada o‘rta ma’lumotga ega aholining ayrim qatlamlari o‘rtasida ishsizlik muammosi kuchayib 
bormoqda. Bu esa mamlakatlarda amal qilayotgan aholini ijtimoiy himoyalash tizimlarining zamonaviy 
boshqaruv usullarini ishlab chiqish hamda uning tashkiliy-iqtisodiy samaradorligini oshirish bilan bog‘liq 
masalalarning yanada dolzarblashishiga sabab bo‘lmoqda.

O‘zbekistonda bozor iqtisodiyotiga xos bo‘lgan liberal iqtisodiy munosabatlarni rivojlantirishga qaratilgan 
islohotlarga ustuvor ahamiyat berilayotgani mamlakatda amal qilayotgan ijtimoiy himoya tizimini boshqarish 
amaliyotini tubdan takomillashtirish zaruratini yanada oshirmoqda. Shu sababli jahon xo‘jaligida turli iqtisodiy 

rivojlanish bosqichlarida aholini ijtimoiy himoyalash tizimining amal qilishiga oid nazariy yondashuvlarni 
tahlil qilish orqali O‘zbekistonning hozirgi rivojlanish sharoitida ushbu tizim boshqaruvining tashkiliy-iqtisodiy 
samaradorligini oshirishning ustuvor yo‘nalishlarini aniqlash muhim hisoblanadi.

Shuningdek, bunday tadqiqotlar asosida aholini ijtimoiy himoyalashning nazariy asoslari va ularning 
mamlakat sharoitida amal qilish xususiyatlariga ham baho berish imkoniyati yaratiladi.

M A V Z U G A  O I D  A D A B I Y O T L A R  S H A R H I
Aholini ijtimoiy himoyalash tizimini boshqarishda markazlashgan boshqaruv elementlaridan bozor 

iqtisodiyoti sharoitida foydalanishning samarali yo‘nalishlari C. Bason1 tomonidan o‘rganilgan. D. Gasper2 
esa aholini ijtimoiy himoyalash tizimini tashkil etish va uni boshqarishda ijtimoiy hamda siyosiy nazariyalar 
o‘rtasidagi o‘zaro mutanosiblikni ta’minlashning ustuvor jihatlarini tadqiq etgan.

Yaqin xorijlik olim L. V. Matraeva3 tomonidan aholini ijtimoiy himoyalash tizimi faoliyatida davlat-xususiy 
sheriklik (DXSh) loyihalarini amalga oshirishning samarali yo‘nalishlarini aniqlashga qaratilgan tadqiqotlar 
olib borilgan. M. V. Kudina4 esa aholini ijtimoiy himoyalash tizimida faoliyat yurituvchi institutlar va tashkilotlar 
o‘rtasida hamkorlik munosabatlarini kuchaytirish orqali tizimdagi tarkibiy o‘zgarishlar samaradorligini oshirish 
yo‘nalishlarini o‘rganib chiqqan.

O‘zbekistonda aholini ijtimoiy himoyalash tizimini boshqarishda ijtimoiy yordam dasturlarini moliyalashtirish 
bilan bog‘liq masalalar mahalliy iqtisodchi B. Sh. Xusanov5 tomonidan tadqiq etilgan. Shu bilan birga, B. B. 
Baxtiyorov6 mamlakatda amal qilayotgan aholini ijtimoiy himoyalash tizimining tashkiliy-iqtisodiy mexanizmini 
o‘rganib, uni takomillashtirishga qaratilgan ilmiy taklif va amaliy tavsiyalarni ishlab chiqqan. M. N. Umurzakova 
esa aholini ijtimoiy himoyalash tizimini moliyalashtirishda sug‘urta mexanizmlarini amaliyotga joriy etishning 
ustuvor yo‘nalishlarini tadqiq qilgan.

Umuman olganda, iqtisodiy fanda aholini ijtimoiy himoyalash tizimini boshqarishning tashkiliy-iqtisodiy 
mexanizmini takomillashtirishga qaratilgan ilmiy izlanishlar alohida tadqiqot obyekti sifatida yetarli darajada 
chuqur o‘rganilmagan. Shu sababli mazkur yo‘nalishda qo‘shimcha ilmiy tadqiqotlar olib borish zarurati ortib 
bormoqda.

T A D Q I Q O T  M E T O D O L O G I YA S I
Tadqiqot jarayonida tizimli tahlil, tarixiylik va mantiqiylik, induksiya va deduksiya, analiz va sintez, qiyosiy 

hamda selektiv tanlab tadqiq qilish, monografik tahlil va guruhlash kabi ilmiy usullardan foydalanildi.

T A H L I L  V A  N A T I J A L A R
Tahlillarga ko‘ra, jahon xo‘jaligida bozor iqtisodiyoti sharoitida aholini ijtimoiy himoyalash tizimini boshqarish 

amaliyotiga bag‘ishlangan dastlabki ilmiy-nazariy qarashlarning shakllanishi XIX asr oxiri – XX asr boshlaridan 
boshlangan. Bu jarayonda klassik iqtisodiy maktab vakillari tomonidan ishlab chiqilgan konsepsiyalarda ushbu 
yo‘nalishga oid qator ilmiy fikrlar ilgari surilgan.

Jumladan, A. Smit tomonidan ishlab chiqilgan iqtisodiy qarashlarda bozor iqtisodiy munosabatlari amal 
qilishi sharoitida davlatning iqtisodiyotga aralashuvining cheklanganligi, mamlakat fuqarolari uchun individual 
erkinliklarning kafolatlanishi hamda jamiyat hayotini tartibga soluvchi ijtimoiy qoidalar muhim ahamiyat kasb 
etishi asoslab berilgan. Mazkur yondashuvga ko‘ra, kambag‘allik darajasini kamaytirishda aholining daromad 
olish imkoniyatlarini kengaytirish, ta’lim xizmatlarini rivojlantirish, ijtimoiy infratuzilma tizimini takomillashtirish 
hamda fuqarolarning o‘z imkoniyatlaridan to‘liq foydalanishlari uchun zarur shart-sharoitlarni yaratish muhim 
hisoblanadi. Shuningdek, ijtimoiy jihatdan muhtoj aholi guruhlarini qo‘llab-quvvatlash maqsadida minimal 
kafolatlangan vaqtinchalik ijtimoiy yordam dasturlarini joriy etish zarurligi ham ta’kidlanadi7.

1	 Bason C., & Austin R.D. Design in the Public Sector: Toward a Human Centred Model of Public Governance. Journal of Public 
Management Review, Vol. 24, Issue 11, 2022. – pp. 1727-1757.

2	 Gasper D. Amartya Sen as a Social and Political Theorist – on Personhood, Democracy, and ‘Description as Choice’. Journal of 
Global Ethics, Vol. 19 (3), 2023. – pp. 1-24. DOI: 10.1080/17449626.2023.2255600.

3	 Matraeva L.V., Konov A.A., Belyak A.V., Erokhin S.G., Vasyutina E.S. Public Private Partnership in Social Sphere: Models Review. 
International Journal of Economics and Financial Issues, Vol. 6 (S8), 2016. – pp. 127-136.

4	 Kudina M.V., Sukhareva M.A. Human Capital Theory: Systematization of Approaches Based on the Criteria for the Relationship of 
its Development with Structural Changes in the World Economy. Journal of Intellect, Innovations, Investments, Vol. 5(5), 2020. – pp. 
59-71.

5	 Хусанов Б.Ш. Проблемы регулирования финансового механизма социального обеспечения населения: Автореферат 
диссертации на соискание ученой степени кандидата экономических наук: - Т.: 2011, 25 с.

6	 Бахтиёрoв Б.Б. Аҳoлини ижтимoий ҳимoя қилиш тизимининг иқтисoдий мeханизмини тaкoмиллaштириш йўнaлишлари: 
Иқтисoдиёт фaнлaри бўйичa фaлсaфа дoктoри (PhD) диссeртaцияси автoреферати 2020 – 29 б.

7	 Arevuo M. Adam Smith’s Moral Foundations of Self-Interest and Ethical Social Order. Economic Affairs, Vol. 43, 2023. – pp. 372-387.

A. Smitning ilmiy qarashlarida bozor iqtisodiyoti sharoitida aholini ijtimoiy himoyalash tizimini tashkil etish 
va boshqarishda davlat aralashuvining cheklanganligi, “ko‘rinmas qo‘l” tamoyili asosida shaxsiy manfaatlarning 
o‘zaro uyg‘unlashuvi, jamiyatning ijtimoiy tuzilishi va unga xos axloqiy me’yorlar hamda tabiiy erkinlik prinsiplari 
muhim o‘rin egallashi qayd etilgan8.

Iqtisodchi olim tomonidan bozor iqtisodiyoti sharoitida aholini ijtimoiy himoyalash tizimini boshqarish 
amaliyotiga xos bo‘lgan asosiy xususiyatlar quyidagi yo‘nalishlarda izohlanadi.

Davlat aralashuvining cheklanganligi.
Mazkur xususiyat bozor iqtisodiy munosabatlarining erkinlik tamoyiliga asoslanishi bilan izohlanadi. 

Bunda davlatning nafaqat iqtisodiy, balki ijtimoiy munosabatlarni tartibga solishdagi roli ham ma’lum darajada 
cheklangan bo‘lishi lozimligi ta’kidlanadi. Chunki ayrim holatlarda siyosiy qarorlar qabul qilish jarayonida 
shaxsiy manfaatlarning ustuvorligi ijtimoiy himoya tizimining samaradorligiga salbiy ta’sir ko‘rsatishi mumkin. 
Shu sababli davlat aholini ijtimoiy himoyalash tizimini boshqarishda asosan minimal ijtimoiy kafolatlarni 
ta’minlashga qaratilgan mexanizmlardan foydalanishi maqsadga muvofiq hisoblanadi. Bunda fuqarolar o‘z 
turmush farovonligini oshirish uchun individual tashabbus va mehnat faoliyatiga tayangan holda harakat 
qilishlari zarur bo‘ladi.

“Ko‘rinmas qo‘l” tamoyili asosida shaxsiy manfaatlarning o‘zaro bog‘liqligi.
Ushbu xususiyat davlat aralashuvining cheklanganligi bilan uzviy bog‘liq bo‘lib, milliy iqtisodiyot miqyosida 

shaxsiy manfaatlarning uyg‘unlashuvi orqali namoyon bo‘ladi. Bunda fuqarolar o‘z turmush darajasini oshirish 
maqsadida kasbiy faoliyat, tadbirkorlik yoki boshqa daromad manbalari orqali iqtisodiy imkoniyatlaridan 
samarali foydalanishga intiladilar. Natijada bozor iqtisodiyoti sharoitida raqobat jarayonida muvaffaqiyatga 
erishgan shaxslar yuqori turmush darajasiga ega bo‘ladilar. Shu bilan birga, iqtisodiy jihatdan zaifroq qatlamlar 
davlat tomonidan amalga oshiriladigan ijtimoiy dasturlar orqali qo‘llab-quvvatlanadi va ularga o‘z iqtisodiy 
imkoniyatlarini kengaytirish uchun zarur shart-sharoitlar yaratiladi.

Jamiyatning ijtimoiy tuzilishi va axloqiy me’yorlar.
Mazkur xususiyat aholini ijtimoiy himoyalash tizimini boshqarish jarayonida jamiyatdagi turli ijtimoiy 

guruhlar o‘rtasidagi o‘zaro munosabatlar, ijtimoiy adolat va axloqiy qadriyatlarning shakllanishi bilan bog‘liqdir. 
Bu jarayonda ijtimoiy himoya tizimining tashkiliy mexanizmi jamiyat a’zolarining ma’naviy qadriyatlari, an’analari 
va ijtimoiy qarashlariga mos ravishda shakllanishi zarur hisoblanadi.

Tabiiy erkinlik prinsipi.
Bozor iqtisodiyoti sharoitida iqtisodiy va ijtimoiy munosabatlar ko‘pincha shaxsiy manfaatlar asosida 

erkin shakllanadi. Biroq bunday erkinlik ayrim ijtimoiy tengsizliklar va salbiy oqibatlarni ham keltirib chiqarishi 
mumkin. Shu sababli aholini ijtimoiy himoyalash tizimi doirasida bunday salbiy oqibatlarning ta’sirini yumshatish 
hamda ularning oldini olishga qaratilgan choralarni ishlab chiqish muhim ahamiyatga ega. Bunda minimal 
turmush farovonligi standartlarini belgilash va ularni ta’minlash ijtimoiy himoya tizimining muhim vazifalaridan 
biri hisoblanadi.

Klassik iqtisodiy maktab asoschilari tomonidan bozor iqtisodiy munosabatlari sharoitida aholini ijtimoiy 
himoyalash tizimini boshqarishda davlatning minimal darajadagi ishtirokiga ustuvor ahamiyat berilgan. Ushbu 
yondashuvga ko‘ra, davlat tomonidan aholining minimal turmush darajasini ta’minlash asosiy vazifa sifatida 
qaralgan. Shu bilan birga, tizimning tashkiliy-iqtisodiy mexanizmi amal qilishida xayriya faoliyati hamda 
jamiyatning yuqori qatlamiga mansub mulkdorlar tashabbuslarini qo‘llab-quvvatlash muhim ahamiyat kasb 
etgan.

Klassik iqtisodiy nazariyalarda aholini ijtimoiy himoyalash tizimini boshqarishda davlat aralashuvi orqali 
aholining minimal turmush darajasini ta’minlash hamda ijtimoiy adolatni qaror toptirishga qaratilgan g‘oyalar 
uchraydi. Mazkur g‘oyalarga o‘xshash qarashlar marksistik iqtisodiy maktab vakillari hisoblangan K. Marks9 va 
F. Engels10 ilmiy tadqiqotlarida ham o‘z aksini topgan.

Marksistik iqtisodiy maktab vakillari tomonidan ishlab chiqilgan ilmiy-nazariy qarashlarga ko‘ra, aholini 
ijtimoiy himoyalash tizimi davlat tomonidan markazlashgan holda boshqarilishi va aholining barcha qatlamlari 
uchun davlat tomonidan kafolatlangan ijtimoiy xizmatlar ko‘rsatilishi ustuvor vazifa sifatida qaraladi11. 
Jumladan, davlat tomonidan markazlashgan holda aholini ijtimoiy himoyalash tizimini boshqarish natijasida 
jamiyatning turli ijtimoiy guruhlariga mansub aholi ehtiyojlarini samarali qondirish imkonini beruvchi ijtimoiy 

8	 Smith A. An Inquiry into the Nature and Causes of the Wealth of Nations. Edited by S.M. Soares. MetaLibru Digital Library, 2007. – 
743 pages.

9	 Harris A.L. The Social Philosophy of Karl Marx. Ethics an International Journal of Social, Political, and Legal Philosophy. Vol. 58, No. 
3, Part , April, 1948. – pp. 1-42. URL: www.jstor.org/stable/2379097 

10	 Medvedyuk S., Govender P., Raphael D. The Reemergence of Engels’ Concept of Social Murder in Response to Growing Social and 
Health Inequalities. Social Science & Medicine, Vol. 289, Nov. 2021. – pp. 1-12 DOI: 10.1016/j.socscimed.2021.114377  

siyosat shakllantirilishi zarur deb hisoblanadi. Bunda mavjud iqtisodiy resurslarni samarali taqsimlash hamda 
davlat tomonidan boshqariladigan ijtimoiy farovonlikka oid ehtiyojlarni aniq belgilab olish muhim hisoblanadi12.

Tahlillarga ko‘ra, marksistik ilmiy-nazariy qarashlarda klassik iqtisodiy maktab vakillari tomonidan ishlab 
chiqilgan kapitalistik jamiyat sharoitidagi ijtimoiy himoya tizimidan tubdan farq qiluvchi yondashuv ilgari surilgan. 
Ushbu yondashuv jamiyat a’zolari o‘rtasidagi ijtimoiy tabaqalanishni kamaytirishga qaratilgan markazlashgan 
ijtimoiy himoya tizimini shakllantirish va boshqarish bilan tavsiflanadi. Bu esa marksistik iqtisodiy qarashlarda 
aholini ijtimoiy himoyalash tizimini boshqarish amaliyoti asosan markazlashgan yoki nisbatan yopiq iqtisodiy 
tizimlar sharoitida keng qo‘llanishi mumkinligini ko‘rsatadi.

Shuningdek, iqtisodiy fanda aholini ijtimoiy himoyalash tizimi boshqaruvi amaliyotiga bag‘ishlangan 
dastlabki nazariy yondashuvlar qatoriga Bismark modeli ham kiradi. Mazkur modelga ko‘ra, tizim boshqaruvining 
iqtisodiy mexanizmi sug‘urta tamoyiliga asoslangan davlat siyosatini shakllantirish orqali amalga oshiriladi. 
Bunda aholini ijtimoiy himoyalash tizimida ijtimoiy sug‘urta institutlarining shakllanishi tizimning tashkiliy 
mexanizmini takomillashtirishga xizmat qiladi13.

Bismark modeliga asoslangan ijtimoiy himoya tizimini boshqarishda davlat tizim faoliyatini qat’iy nazorat 
qiladi hamda uning amal qilishi bilan bog‘liq xarajatlar va standartlar tizimini ishlab chiqadi14. Shu bilan birga, 
davlat aholini ijtimoiy himoyalash xarajatlarini nazorat qilish va tizimni moliyalashtirishda keng qamrovli ijtimoiy 
sug‘urta mexanizmlaridan foydalanadi15.

X U L O S A  V A  T A K L I F L A R
Demak, iqtisodiy fanda aholini ijtimoiy himoyalash tizimini boshqarish bilan bog‘liq dastlabki nazariy 

yondashuvlar XIX asr oxiri – XX asr boshlariga qadar bo‘lgan davrda shakllangan. Ushbu yondashuvlar qatoriga 
klassik va marksistik iqtisodiy maktab vakillari hamda Bismark tomonidan ishlab chiqilgan ilmiy qarashlar kiradi.

Mazkur ilmiy qarashlar evolyutsiyasini tahlil qilish shuni ko‘rsatadiki, ijtimoiy himoya tizimini boshqarishda 
davlat ishtiroki darajasi jamiyatning ijtimoiy-iqtisodiy rivojlanish bosqichlariga mos ravishda o‘zgarib borgan. 
Xususan, bozor iqtisodiyoti sharoitida davlat tomonidan fuqarolar oldidagi ijtimoiy majburiyatlar va kafolatlar 
tizimining bosqichma-bosqich kengayib borishi aholi turmush farovonligini ta’minlashda muhim omil sifatida 
namoyon bo‘ladi.

Shu jihatdan qaraganda, aholini ijtimoiy himoyalash tizimini boshqarish amaliyotida davlatning roli 
jamiyatdagi ijtimoiy tenglikni ta’minlash, minimal turmush darajasi standartlarini kafolatlash hamda aholining 
ehtiyojmand qatlamlarini qo‘llab-quvvatlash orqali namoyon bo‘lib, ijtimoiy siyosatning muhim institutsional 
yo‘nalishlaridan biri sifatida shakllangan, degan xulosaga kelish mumkin.

